Avgerð frá Skatta- og avgjaldskærunevndini

Avgerð tikin: 18.05.2005

Mál nr.: 05-02-21-33 

Lóg: Skattalógin § 25 

Landbúnaður. Privatnýtsla av bili. Studningur av seyðakjøti.

Samandráttur:

Skatta- og avgjaldskærunevndin vísti á, at sum vegleiðingarskriv skattavaldsins er orðað á síðu 148 frá 1996, so er ivasamt, hvat skilst við ein vøruvogn og hvat við ein lastvogn, tí eingin definitión er av hugtøkunum og ongastaðni er víst til, hvør skráseting er avgerandi fyri heitini.

Hetta, samanhildið við, at bilur kærarans í vanligum málburði verður nevndur lastvognur og ikki vøruvognur, og at kærarin hevur annan bil, sum hann sigur nøktar alla privatkoyringina, ger, at Skatta- og avgjaldskæruenvndin metir, at skattavaldið ikki uttan nærri ávísing kann áseta eginnýtslu kærarans til 50%. Tí avgjørdi Skatta- og avgjaldskærunevndin at geva kæraranum viðhald viðvíkjandi eginnýtsluni av akfari og sostatt broyta avgerðina hjá Kommunalu Skattakærunevndini.

Harnæst staðfesti Skatta- og avgjaldskærunevndin avgerðina hjá Kommunalu Skattakærunevndini, at studningur til seyðakjøt er skattskyldug inntøka.

Avgerð

Frágreiðing:

Við skrivi dagfestum 13. juli 2004 fráboðaði Toll- og Skattstovan kæraranum A avgerð um hækkingar í skattskyldugu inntøku hansara fyri árini 2001, 2002 og 2003 og at strika landbúnaðarvirksemið hansara sum mvg-skyldugt frá 1. januar 2004 at rokna. Hesa avgerð kærdi A við skrivi dagfestum 2. august 2004 til Kommunalu Skattakærunevndina.

Tann 18. desember 2004 fráboðaði Kommunala Skattakærunevndin soljóðandi avgerð:

”Tygum hava í brævi dagfest 2. august 2004 kært um avgerð hjá Toll- og Skattstovu Føroya frá 16. juli 2004 um at strika tygum fyri mvg-skyldu av landbúnaði við virkna frá 1. janaur 2004 og hækking av skattskyldugu inntøkum tygara fyri árini 2001, 2002 og 2003 við ávikavíst 11.522 kr., 26.524 kr. og 24.712 kr.

Málsfrágreiðing

Skattgjaldarin er løntakari, men hevur eisini eitt festi til støddar 1 mørk og 11 gyllin.

Landbúnarðarvirksemið fevnir bæði um seyða- og neytahald. Árliga sølan av seyði hevur verið umleið 60. T&S hevur gjørt eina grannskoðarafrágreiðing dagfest 22. januar 2004 fyri inntøkuárini 2001 og 2002, sum hava verið grundarlagið fyri álíkningunum fyri hesi árini. Álíkningin fyri 2004 er grundað á sjálvuppgávu og roknskap fyri 2003, sum eru innlatin 1. juni 2004 saman við einari rakstrarætlan fyri 2004. Avgerðin um, at landbúnaðurin ikki kann metast sum vinnuligt virksemi, er bygd á roknskapirnar fyri árini 2000-2003 og rakstrarætlan fyri 2004.

Úrslitini aftaná rentur, men áðrenn avskrivingar av landbúnaðarvirkseminum árini 2000- 2003 hava verið hesi:

Ár 2000 -9.333 kr.

Ár 2001 3.460 kr.

Ár 2002 -7.117 kr.

Ár 2003 12.255 kr.

Ætlan fyri 2004 10.804 kr.

Skattliga viðgerðin av seyðahaldi hevur síðan inntøkuárið 1988 verið framd sambært ásetingunum í rundskrivi nr. 16 frá 8. apríl 1989 hjá Líkningarráð Føroya. Eftir hesum rundskrivi varð seyðahald roknað sum ítriv, tá árliga sølan av seyði var lægri enn 17, meðan seyðahaldið varð roknað sum vinnuligt, tá árliga sølan av seyði var 17 ella fleiri.

Við rundskrivi nr. 3 frá 30. juni 2003 hevur Toll og Skattaráð Føroya (fyrr Líkningarráð Føroya) gjørt av, at ásetingarnar í áðurnevnda rundskrivi frá 1989 skuldu setast úr gildi við virkna frá endanum av inntøkuárinum 2001. Samstundis ásetti Toll- og Skattaráðið, at við virkna frá inntøkuárinum 2002 skal ein ítøkilig meting gerast í hvørjum einstøkum føri, um talan er um vinnuligt virksemi ella sokallað ítriv/hobbyvirksemi. Grundarlagið fyri hesa meting skal framyvir vera vanlig rættarvenja í slíkum førum, sum fyri ein part eru endurgivin í Vegleiðingarskrivi Líkningarráðsins frá 1996 á síðu 120.

Í umrødda Vegleiðingarskrivi verður m.a sagt á síðu 120, at

”tað hevur bert týdning fyri skattligu viðgerðina av einum møguligum halli, antin talan er um vinnu ella ikki. Sambært § 25 (í skattalógini) skal øll inntøka, um hon er vinnulig ella ikki, skattast, meðan hall skattliga bert kann dragast frá, um tað er vinnuligt.

Inntøka av ítrivi verður skattað sum nettoinntøka, tað vil siga, at frádráttur bert verður givin fyri tær útreiðslur, ið eru farnar til at vinna inntøkuna og í mesta lagi ájavnt við inntøkuna. Eitt møguligt hall av ítrivi kann ikki dragast frá í aðrari inntøku og sostatt heldur ikki førast fram til onnur ár.

Tað er einki fast mark millum vinnu og ítriv, og tað er tí neyðugt at viðgera tílík mál ítøkiligt í hvørjum einstøkum føri…”

Skattgjaldarin sigur seg ikki kunna góðtaka avgerðina um at strika mvg-skylduna av landbúnaði hansara ella grundgevingina um, at landbúnaðarvirksemi hansara ikki er vinnuligt, tí tað hevur givið hall í 3 fylgjandi ár og vísir eisini aftur, at høvuðsendamálið við hesum virksemi ikki er at fáa peninga​ligan vinning burturúr.

Hann vísir á, at rakstrarætlanin fyri 2004, hann hevur latið T&S, vísir eitt avlop og eina sølu, sum er meira enn 20.000 kr. Harafturat vísir hann á, at gongdin higartil í ár vísir, at so fer at verða. Kærarin ger galdandi, at landbúnaðarvirksemi hansara eigur at viðgerast eftir ásetingunum í rundskrivi nr. 16 frá 18. apríl 1989 viðvíkjandi skatting av seyði.

Endaliga mótmælir hann tær broytingar, sum T&S hevur framt viðvíkjandi eginnýtslu av kjøti og akfari, og at studningur til seyðakjøt verður mettur sum skattskyldugur. Viðvíkjandi kjøtstudninginum sipar skattgjaldarin til, at lógin um, at mvg skuldi útgjaldast sum kjøtstudningur, ikki er komin í gildi fyrr enn 17. juni 2003. Hann vísir á, at ætlan landsstýrisins við lógini um afturbering av mvg av seldum seyðakjøti var at verja heimamarknaðin móti innflutta kjøtinum, so tað ikki gjørdist dýrari. Hann metir seg tí hava handlað í góðari trúgv.

Toll- og Skattstova Føroya sigur, at hon hevur gjøgnumgingið roknskapir hjá skattgjaldaranum fyri árini 2001-2003, og er komin til ta niðurstøðu, at talan ikki er um vinnuligt virksemi, og at henda avgerð hevur virkna frá 1. januar 2003 við teirri avleiðing, at hall av hesum virksemi ikki kann dragast frá í aðrari inntøku frá og við inntøkuárinum 2003. T&S heldur seg á haldgóðum grundarlag hava mett, at skattgjaldarin ikki kann reka landbúna, uttan at fígging verður veitt frá aðrari inntøku og vísir til søluna og úrslit áðrenn rentur og avskrivingar av landbúnaðarvirkseminum fyri árini 2000-2003. T&S heldur, at staðfestu tølini styðja uppfatinina um, at grundarlag fyri hesum virksemi ikki tekur støði í vinnuvirksemi. Festið hevur ikki nóg góð úrslit tey seinastu fleiri árini soleiðis at skilja, at til ber at renta møguligar íløgur.

Samanumtikið heldur T&S, at fíggjarligu viðurskiftini eru út av lagi vánalig, tá hædd eisini skal takast fyri, at beinleiðis stuðul til festið er umleið ¼ av samlaðu søluni hjá festinum. Talan er um studning til seyða- og oksahald, ið festið ikki framleiðir í virði, men fær frá stuðulsveitara. Hildið verður endaliga, at við einum umsetningi uppá 70-90.000 kr. árliga, stuðul íroknaður, ber ikki til at forrenta møguligar íløgur og enn minni at fáa avlop til at liva av.

Eginnýtsla av kjøti.

Viðvíkjandi hækkingunum av inntøkunum við eginnýtslu av kjøti vísir T&S á, at heimild er í §26, stk. 1 í skattalógini at skatta eginnýtslu, og at eginnýtslan skal vísast í roknskapinum sambært kunngerð nr. 22 frá 27. januar 1993 um minstukrøv til bókhald og roknskap.

Á hesum grundarlagi hevur T&S hækkað inntøkurnar við einari mettari eginnýtslu av kjøti sambært hesi útgreining. Ár 2001 við 3.290 kr., ár 2002 við 10.150 kr. (seyðir 8.150 kr. og oksi 2.000 kr.) og ár 2003 við 5.000 kr.

Bilútreiðslur.

Viðvíkjandi hækkingunum av inntøkunum við eginnýtslu av akfari vísir T&S á somu heimildir sum frammanfyri viðvíkjandi eginnýtslu av kjøti.

Tá skattgjaldari hevur tøkt eitt akfar, sum er skrásett sum vøruvognur, metir T&S, at ein eginnýtsla fer fram. Tá skattgjaldarin ikki við koyribók ella á annan hátt kann sanna vavið av ávikavíst vinnuligu og privatu nýtsluni, er eginnýtslan sett til 50%, og samsvarandi hesum hækka inntøkurnar við 50% av árligu bilútreiðslunum sambært hesari útgreining. 

Ár 2002 við 11.823 kr. og ár 2003 við 8.552 kr.

Studningur til seyðakjøt.

T&S hevur hækkað inntøkurnar við móttiknum studningum til seyðakjøt við teirri grundgeving, at allar inntøkur eru skattskyldugar sambært § 25, stk. 1 í skattalógini uttan so, at hesar eftir øðrum reglum í skattalógini ikki eru undantiknar skattskyldu. Studningur til seyðakjøt er ikki undantikin skattskyldu sambært skattalógini og skal tí gevast upp sum inntøka.

Hesar hækkingar eru soleiðis útgreinaðar. Ár 2001 við 8.232 kr., ár 2002 við 8.484 kr. og ár

2003 við 11.160 kr.

Skattakærunevndin kann staðfesta, at hækkingin við virðinum av eginnýtslu av seyðakjøti fyri

2001 er gjørd sambært met tann 16. juli 2004. Talan er um eina hækking av inntøkuni sambært met fyri árið 2001, sum var fevnd av tágaldandi § 6, stk. 2 í lógini um toll- og skattafyrisiting, ið bannaði at gera slíkar hækkingar seinni enn 2 ár vóru gingin frá tí, at skattaárið gekk út. Talan er tí um eina óheimilaða hækking av inntøkuni, sum eigur at fella burtur.

Somuleiðis kann skattakærunevndin staðfesta, at T&S hevur hækkað inntøkurnar fyri inntøkurárini 2002 og 2003 við eginnýtsluni av kjøti svarandi til eina árliga nýtslu upp á 10 seyðir, hóast skattgjaldarin hevur upplýst, at eginnýtslan hevur verið 4 seyðir, og hóast einans tvey (eldri) fólk vóru í húsarhaldinum. T&S tykist at leggja dent á støddina á øðrum landbúnaðarroknskapum heldur enn talinum á fólkum í húsarhaldinum, tá grundgivið er fyri talinum upp til 10. Skattakærunevndin heldur hinvegin, at dentur eigur at vera lagdur á talið á fólkum í húsarhaldinum, tá mett verður um eginnýtsluna heldur enn støddina á øðrum landbúnaðarroknskapum og hevur á hesum grundarlag avgjørt, at eginnýtslan av seyðakjøti skal gerast upp sum virðið á 4 seyðum sambært uppgerð  skattgjaldarans.

Skattakærunevndin tekur til eftirtektar, at talið á akførum hjá einum skattgjaldara ikki einsamalt er avgerandi fyri, um eginnýtsla fer fram ella ikki og kann tí taka undir við avgerðini hjá T&S viðvíkjandi nýtsluni av vøruvogninum, sum tykist at vera sambært galdandi rættarvenju á hesum øki.

Skattakærunevndin tekur eisini til eftirtektar avgerðina hjá T&S um, at stuðul til seyðakjøt skal inntøkuførast tað inntøkuár, stuðulin er móttikin, tá hetta er í tráð við galdandi skattarætt. Hetta er eisini ásett á blaðsíðu 144 í Vegleiðingarskrivinum frá Líkningarráð Føroya frá 1996.

Skattakærunevndin viðurkennir rættin hjá Toll- og Skattaráð Føroya at geva vegleiðingar skattaálíkningini viðvíkjandi og tekur til eftirtektar, at hetta verður gjørt við rundskrivum.

Skattakærunevndin kann tó ikki taka undir við, at slíkar vegleiðingar fáa virkna aftureftir, tá tær kunnu fáa tyngjandi ávirkan á skattligu støðuna hjá skattgjaldaranum, tí hetta gongur ímóti ásetingini í § 41, stk. 2 í stýrisskipanarlógini um ikki at áleggja skattir afturvirkandi. Skattakærunevndin heldur tí, at broytingin av skattligu viðgerðini av seyðahaldi, sum rundskriv nr. 3 frá 30. juni 2003 hevur við sær, einans kann fáa virkna frameftir, sum í hesum føri er fyri skattaárið 2004 og seinni ár.

Við hesi grundgeving hevur skattakærunevndin gjørt av at geva skattgjaldaranum viðhald í, at álíkningin av seyðahaldi hansara fyri skattaárini 2001-2003 skal fara fram eftir ásetingunum í rundskrivi nr. 16 frá 8. apríl 1989.

Tá skattakærunevndin ikki kann viðgera kærur um avgerðir sambært lógini um meirvirðisgjald, fer hon at vísa kæruna um mvg-skyldu til viðgerðar hjá Skatta- og avgjaldskærunevndini, har hon av røttum hoyrir heima.

Skattakærunevndin hevur samanumtikið gjørt av, at økisskrivstovan skal taka upp aftur álíkningina av seyðahaldinum fyri árini 2001, 2002 og 2003 sambært ásetingunum í rundskrivi nr. 16 frá 8. apríl 1989 og soleiðis, at framda hækkingin við eginnýtsluni av seyðakjøti fyri 2001 fellur burtur, at árliga eginnýtslan av seyðakjøti fyri árini 2002 og 2003 skal gerast upp sum virðið á 4 seyðum. Endaliga vísir nevndin kæruna um mvg-skyldu til viðgerðar hjá Skatta- og avgjaldskærunevndini.”

Hesa avgerð kærdi A til Skatta- og avgjaldskærunevndina 5. januar 2005. Av tí at kærarin var uttanlanda í sjúkraørindum, varð kært telefoniskt.

Toll- og Skattstovan, Stýrið hevur ikki kært avgerðina, men hevur í skrivi dagfest 8. mars 2005 fráboðað, at viðvíkjandi mvg-partinum av málinum geva tey kæraranum viðhald (og broyta sostatt avgerðina hjá Økinum um at strika virksemið úr mvg-skipanini), og at tey annars ikki hava nakrar viðmerkingar til málið, tí kært er uttan nærri grundgeving og ivasamt er, hvat kært er um.

Gangast má út frá, at kært er um tann partin av avgerðini hjá Toll- og Skattstovuøkinum, sum Kommunala Skattakærunevndin ella Stýrið sjálvt ikki hava givið kæraranum viðhald í, t.v.s. tann partin, sum er eftir av málinum. Eftir av avgerðini frá økinum stendur bert avgerðin um eginnýtsluna av akfarinum, og spurningurin um studningurin til seyðakjøt er skattskyldugur. Kæruviðgerðin hjá Skatta- og avgjaldskærunevndini kemur tí eisini bert at snúgva seg um hesi evni.

At hetta er tað, sum veruliga er kært um, sæst av skrivi kærarans dagfest 5. apríl 2005, sum er nevnt kæra, men sum í roynd og veru eru viðmerkingar kærarans til málið, eftir at hann hevði móttikið frágreiðingina frá Stýrinum til hoyringar. Í hesum skrivi grundgevur kærarin eisini nærri fyri kæruni. Hann sigur soleiðis:

“Eg vil við hesum kæra avgerðina hjá Kommunalu Skattakærunevndini.

1. Tann partin, sum viðger eginnýtsluna av lastbili nummarpláta X.

2. Afturbering av MVG fyri selt seyðakjøt.

Fyrst bilurin:

Eg kann ikki góðtaka, at broytingar verða gjørdar fyri eginnýtsluna av lastbili nummarpláta X við afturvirkandi kraft (eftir meting hjá Toll- og Skattstovu Føroya). Hetta kemur at hava tyngjandi fíggjarligar avleiðingar fyri meg. Eg haldi meg hava handlað í góðari trúgv og eftir galdandi rætti. Víst verður á Vegleiðingarskriv fyri 1996 um bilar til landbúna, har tað undir punkt J.4 Aðrar roknskaparreglur verður víst á, hvussu bilarnir verða greinaðir vinnuligt/privat. Fyri lastvognar stendur: Lastvognur er tó vinnuligur burturav (sí avrit 1).

Lastbilurin er ein Toyota Hilux (sí avrit 2), hevur bert eitt setur og er brúktur 100% vinnuliga, eg havi annan persónbil ein Toyota Camry nummarpláta Z til mína privatu nýtslu (sí váttan frá tryggingar​sam​bandi​num avrit 3).

Eg eri vitandi um, at tað ikki er talið á bilum, sum er avgerandi fyri, um ein bilur verður brúktur privat, men í hesum føri er talan um tvey eldri fólk, sum eru einsamøll í húsi, og eg eri einsamallur, sum havi koyrikort, konan er avlamispensjónistur vegna vánaliga sjón og hevur sostatt ikki koyrikort.

Tann, sum er vitandi um súrhoyggj og gevan av súrhoyggi hvønn dag, er eisini vitandi um, at ein tílíkur bilur ikki verður brúktur til privata nýtslu vegna vánaligan lukt. 

Víst verður eisini á feil (sí avrit 4) í grundgevingunum frá Toll- og Skatt undir

Bilútreiðslur.

Toll- og Skatt førir fram, at (”tá skattgjaldarin hevur tøkan eitt akfar….) og grundar sínar metingar út frá tí, er hetta beinleiðis skeivt. Eg havi annan privatan bil til privata nýtslu (sí váttan frá Trygginargarsambandinum).

Og tá komið verður inn á koyribók, skal vera víst á, at koyribók verður vanliga ikki førd fyri bilar, sum eru 100% vinnuligir, men bert har blandað nýtsla fer fram, hetta fyri at prógva vinnuligheitina.

Sostatt var ikki krav til mín at føra koyribók, og haldi eg tí, at eg eisini her havi handlað eftir galdandi reglum.

Síðani til afturbering av MVG.

Víst verður á, at roknskapirnir allir eru gjørdir uttan MVG eftir galdandi reglum. Tí kæri eg avgerðina um, at afturberingin av MVG verður roknað sum ein inntøka. Víst verður á, at kunngerð nr. 96 um, at MVG fyri selt seyðakjøt verður úgoldið sum ein studningur, ikki kemur í gildi fyrr enn 17. juni 2003, áðrenn hetta var einki lógargrundarlag at skatta MVG. Og haldi eg tí, at hetta var bert ein kredittur, sum eg legði út fyrst, og sum eg síðan fekk aftur frá Føroya Jarðarráð.

Vónandi verður kæra mín viðgjørd við vælvild, og í tí vón sendi eg tykkum hana.”

Tá Toll- og Skattstovan, Stýrið gjørdi sínar viðmerkingar til málið, var hetta skriv ikki móttikið. Kærustovnurin hevur sent Toll- og Skattstovuni skrivið til kunningar og viðmerkingar, men hevði Stýrið ikki fleiri viðmerkingar.

Avgerð frá Skatta- og avgjaldskærunevndini:

Viðvíkjandi studninginum til seyðakjøt kann nevndin taka undir við tí, sum Toll- og Skattstovan og Kommunala Skattakærunevndin siga um, at § 25 í skattalógini ásetir, at øll inntøka er skattskyldug, uttan so at hon postivt er frítikin fyri skatting. Hetta sæst ikki at vera so við nevnda studningi. Tì avgjørdi Skatta- og avgjaldskærunevndin at staðfesta avgerðina hjá Kommunalu Skattakærunevndini um, at studningurin til seyðakjøt er skattskyldugur. 

Viðvíkjandi eginnýtslu av akfari:

Kærarin eigur tvey akfør, ein vanligan persónbil og ein lastbil, skrásettur sum vøruvognur. Sambært Bileftirlit Føroya verður akfar við last við einari totalvekt undir 3.500 kg og bara 2 setrum, skrásett sum vøruvognur, meðan akfar við last og við eini totalvekt yvir 3.500 kg verður skrásett sum lastvognur.

Toll- og Skattstovan og Kommunala Skattakærunevndin vísa á, at tá bilurin er skrásettur sum vøruvognur, og kærarin hevur møguleika at nýta hann privat, er ein gruni um, at bilurin eisini verður nýttur privat, og hevur kærarin tí skyldu at føra koyribók fyri at prógva býtið millum privatu og vinnuligu nýtsluna. Førir hann ikki koyribók, verður privata nýtslan sett til 50%, sum er standardbýti ásett av skattavaldinum fyri vøruvognar. Viðmerkt verður, at tað, at kærarin hevur annan bil, ikki einsamalt ger, at bilur nr. 2 verður mettur sum vinnuligur.

Kærarin hinvegin tosar um sín lastbil. Ein Toyota Hilux, sum í roynd og veru er ein lítil lastvognur ella pickup-vognur. Hann sigur, at lastbilurin verður nýttur 100% vinnuliga, er illa egnaður til privata koyring, at hann hevur annan bil til sína privatu koyring, og at hesin nøktar allan koyritørvin í húsinum. Hann metir seg ikki hava skyldu at føra koyribók og sigur, at próvbyrðan fyri, at bilurin ikki er 100% vinnuliga nýttur tí liggur hjá skattavaldinum. Hann vísir til VL. frá 1996 s. 148, har tað stendur, at lastbilur í samband við landbúnað verður roknaður sum vinnuligur burturav.

Sum vegleiðingarskriv skattavaldsins er orðað á síðu 148 frá 1996 – eingin nýggjari vegleiðing sæst at vera ásett hesum viðvíkjandi – so er ivasamt, hvat skilst við ein vøruvogn og hvat við ein lastvogn, tí eingin definitión er av hugtøkunum og ongastaðni er víst til, hvør skráseting er avgerandi fyri heitini.

Hetta, samanhildið við, at bilur kærarans í vanligum málburði verður nevndur sum lastvognur og ikki vøruvognur, og at kærarin hevur annan bil, sum hann sigur nøktar alla privatkoyringina, ger, at Skatta- og avgjaldskæruenvndin metir, at skattavaldið ikki uttan nærri ávísing kann áseta eginnýtslu kærarans til 50%.

Tí avgjørdi Skatta- og avgjaldskærunevndin at geva kæraranum viðhald viðvíkjandi egin​nýtsluni av akfari og sostatt broyta avgerðina hjá Kommunalu Skattakærunevndini.

